
6

Ciamma drento ri diâvi un diâvo, e læsti

Chi da uña banda, e chi dall'âtra a sêze

Stan comme Cappuçin tutti modesti:

Lasciù Pluton, chi pâ un Dottô de lêze,

Ro forcon, chi remescia tanti træsti,

O ten in man, e lê solo o pœu arêze:

O sta, becco cornûo, con tanta ærtura,

Ch'o pâ un gran monte in mêzo a uña cianura.

Così sto gran bibbin sta sciù ro vêzo

Tutto superbia, e o fa tremâ i piccin,

Ghe luxan ri œuggi comme a i gatti, e pêzo,

Tutti de raggia aççeixi, e de venin:

Ra barba in zù ciù da ro canorêzo

Sciù ro pêto a ghe fa comme un coscin.

Ra bocca senza denti insangonâ

Pâ giusto ro tinaçço dro porcâ.

Comme de Somma là da ra montagna

Sciorte fœugo, bittumme, e gran rumô,

Così da quella sguanza, donde o stagna,

Sciorte fœugo, fracasso, e gran fetô:

D'intanto, che o raxoña, quella cagna,

Chi ha tre teste, stà zitta, ni forô

Fa ro can chi n'hà dôe, e quello fondo

O tremma, che pâ giusto un finimondo.

E o comença: compagni, che ben seì

Ciù degni assæ de sêze lasciù in çê

Donde è ro vostro nîo, che comme ſçeì[sic]

De lasciù chi me seì vegnûi derré:

Atro no so, so ben, che m'imbatteì

Con gente sospettosa de sò pê:

Ma intanto lê comanda in âto, e in basso,

E noî semmo passæ pe ro çiasso:



10

In cangio de veî luxe, e de sprandî

Comme allò ciù dre stelle, e ciù dro Sô,

Semmo redûti a doveì chì zemî

Dent'ro fumme, ra spuzza, e ro bruttò;

Ma quello, che no posso zœu paî

L'è veì, che l'ommo, aggie moæ tanto onô,

Che o sêze in çê (quest'è ro mæ magon)

L'ommo fæto de terra, comme un mon.

E per fâghe ancon ciù largo partìo,

A noî despêto, e malignáne ciù,

Fæt'ommo ro sò Figgio, o l'ha spedîo

A morte sciù ra terra de lasciù,

Dappœuscia, comme a nozze sença invîo,

Sto mæ Patron, o l'è vegnûo chì zù,

E o l'ha portaoù via gente, chi era nostra

Pœuscia, o l'è andæto a fâne pompa, e mostra.

Ma cos'occorre, che me gh'ascramañe!

E chi no sà tutta ra nostra peña?

In che paize, e per quæ settemañe

No v'âlo lê trattaoù de questa meña?

Che occorre andá a çærcâ cose lontañe?

N'emmo presenti ciù d'uña dozeña:

Aour'aoura tutto o vorrà fâse sœu,

E noî lì comme bocche de manœu.

